
Kirish. Poraxoʻrlik – boshqaruv organlari faoliyati tartibiga qarshi qaratilgan uch 

mustaqil mansab jinoyatlari – pora olish, pora berish va pora olish-berishda vositachilik 

qilishni oʻz ichiga oladigan atama. Sanab oʻtilgan har bir tajovuz JK 210-212-moddalarida 

nazarda tutilgan jinoyatlar bilan bogʻliq boʻlmagan holda sodir etilishi mumkin emas. Ular bir-

biri bilan shu darajada bogʻliq boʻladiki, pora olish faktining mavjud emasligi pora berish faktini 

ham istisno etadi.  

Shuningdek Jinoyat kodeksining 213-214-moddalarida davlat organi, mulkchilik 

shaklidan qatʼi nazar, korxona, tashkilot yoki muassasaning, jamoat birlashmasi, fuqarolar 

oʻzini oʻzi boshqarish organlarining mansabdor shaxsi boʻlmagan shaxslar tomonidan sodir 

etiladigan poraxoʻrlik jinoyatlari uchun javobgarlik belgilangan. 

Mazkur jinoyatlarning ijtimoiy xavfliligi shu bilan izohlanadiki, pora olish mansabdor 

shaxslar tomonidan oʻzlarining mansab vakolatlarini ijro etishning oʻrnatilgan tartibini keskin 

oʻzgartiradi va bu bilan davlat xizmati manfaatlarini qoʻpol buzadi. Pora, korrupsiya – 

hokimiyat va boshqaruv asoslarini yemiradigan, uning aholi oldidagi obroʻsiga putur 

yetkazadigan, fuqarolarning qonuniy huquq va manfaatlariga daxl qiladigan xavfli jinoiy 

hodisaning nisbatan koʻp tarqalgan va oʻziga xos hodisasi hisoblanadi. 

https://doi.org/10.47390/SPR1342V5SI2Y2025N36

Metodologiya. Ushbu maqolani tayyorlashda IMRAD usulidan foydalanildi. Bunda, 

tegishli sohadagi xorijiy va mahalliy olimlarning fikri oʻrganildi, muhokama qilindi va 

taqqoslandi. Shuningdek, tahlilda muallifning subyektiv fikrlari ham katta oʻrin egallaydi. 

Natija va muhokama. Jinoyat huquqi nazariyasida pora olishning predmeti haqidagi 

fikrlar munozarali boʻlsa ham faqat mulkiy xususiyat kasb etuvchi foyda boʻlishi mumkin [1, B. 

337], degan fikr bildirdi. Lekin adabiyotlarda ikkita mansabdor shaxs oʻrtasida oʻzaro yordam 

koʻrsatish shaklidagi xizmatlar ham poraning predmeti boʻlishi mumkinligi haqidagi fikrlar 

ham bor [2, B. 34-38]. Intellektual mulk ham poraxoʻrlik jinoyatlarining predmeti boʻlishi 

mumkin, degan fikrlar ham uchraydi. Mansabdor shaxsning u yoki bu xizmatlarini boshqa 

“xizmat” bilan qaytarish ham poraxoʻrlikning predmeti boʻlishi mumkin, deyilgan fikrga 

qoʻshilib boʻlmaydi. Negaki, pora olish faqat gʻaraz maqsadlarni, yaʼni moddiy manfaatdorlikni 

nazarda tutadi. Lekin intellektual mulk poraxoʻrlik jinoyatlarining predmeti boʻlishi mumkin, 

degan fikrga qoʻshilish mumkin, chunki bunday mulk oʻz egasiga moddiy manfaat keltirishi ham 

mumkin. Pora sifatida intellektual mulkni qabul qilayotgan mansabdor shaxs, keyinchalik 

bunday intellektual mulkdan moddiy manfaatdor boʻlishni maqsad qilgan hollarda bu mulk 

jinoyatning predmeti boʻlishi mumkin. Biz oʻrgangan jinoyat ishlarida bunday usulda sodir 

etilgan poraxoʻrlik jinoyatlari uchramadi. 

Hozirgi davrda poraxoʻrlik jinoyatlarini sodir etishning ilgarigi oddiy usullari 

takomillashib, murakkablashgan shakllari vujudga kelganligini koʻrish mumkin. Pora olish 

maqsadida mansabdor shaxs oʻzining egallab turgan lavozimini xavf ostida qoldirib, 

boshqaruvida boʻlgan mulkka boʻlgan huquqini oʻtkazish yoʻli bilan ham sodir etishi koʻp 

uchraydi. Poraxoʻrlikning bunday shakli isbotlash, bevosita ilmiy jihatdan tahlil qilinishni talab 

qiladi. Poraxoʻrlikning bunday shakllarda sodir qilish usullari aksariyat hollarda, iqtisodiy va 

talon-toroj qilish jinoyatlari bilan birgalikda kvalifikatsiya qilinishi lozim. Lekin talon-toroj 

jinoyati alomatlari va pora olishning alomatlari huquqiy hamda ilmiy nuqtai nazarda tahlil 

qilinishi lozim, aks holda talon-toroj jinoyatini asossiz tarzda pora olish jinoyati bilan 

qoʻshimcha jinoyatlar jami bilan kvalifikatsiya qilinishiga sabab boʻlishi mumkin. 

Poraning turi, uning eng oz miqdori jinoyat qonunida koʻrsatilmagan, bu masala faqat 

sud tomonidan hal qilinadi. Aksariyat hollarda, ushbu noaniqlik salbiy oqibatlar tugʻdiradi, 

asossiz ravishda shaxsni jinoiy javobgarlikdan ozod qilinishiga yoxud oz miqdorda pora 

olinganida, jumladan nomoddiy xizmatlar uchun shaxsni jinoiy javobgarlikka tortilishiga sabab 

boʻlgan holatlarni uchratish mumkin. 

Pora va sovgʻa masalasi ham sud amaliyotida koʻpincha notoʻgʻri talqin qilinadi. Sovgʻa 

bilan poraning farqini ajratmay turib, pora olish jinoyatini toʻgʻri kvalifikatsiya qilib boʻlmaydi. 

Fuqarolik kodeksida (31-bob) hadya shartnomasi haqida soʻz yuritiladi. Jinoyat 

qonunida hadya qilingan ashyolar pora olishning predmetini tashkil qilishi mumkin emas. 

Hadya shartnomasi predmeti sifatida turli xildagi mulk, hatto pul vositalari ham boʻlishi 

mumkin. Fuqarolik kodeksining 502-moddasi hadya shartnomasi hadya beruvchining begʻaraz 

mulki yoki mulkiy huquqni berishini bildiradi. Poraxoʻrlik esa, poraning qiymatidan qati nazar 

gʻaraz maqsadning mavjudligi jinoyatning zaruriy belgisi hisoblanadi. Aynan porani oluvchi va 

beruvchi oʻrtalarida vujudga kelgan gʻaraz motivlar oʻrtadagi mulk yoki mulkiy huquqni hadya, 

sovgʻa yoki xayr-ehsonlardan farqlash imkoniyatini beradi. Shuningdek, ayrim mualliflarning 

fikrlariga koʻra, biror bir mulkni gʻaraz maqsadlarda tovlamachilik yoʻli bilan sovgʻa qilinishini 

soʻrash ham poraxoʻrlikni tashkil qiladi [3, B. 76].  

Mansabdor shaxsning oʻz xizmat vakolatiga kirmagan harakati uchun pora olishi 

masalasi ham jinoyat huquqi nazariyasida munozarali hisoblanadi. Baʼzi mualliflar boshqa 

mansabdor shaxsning vakolatlariga kirgan vazifalar yuzasidan gʻayriqonuniy haq olishni pora 

olish, deb hisoblaydilar [4, B. 115]. Lekin jinoyat qonunida pora olish faqat “mansabdor 

shaxsning oʻz xizmat mavqeyidan foydalangan holda sodir etishi lozim yoki mumkin boʻlgan 

harakatni sodir etish yoki shunday harakatni sodir etishdan saqlanishni” nazarda tutadi. 

Yuqorida taʼkidlangan fikr tarafdorlari mansabdor shaxs egallab turgan mansabi yuzasidan 

boshqa mansabdor shaxsga muayyan masala yuzasidan taʼsir koʻrsata olishi mumkinligini asos 

sifatida koʻrsatadilar. Lekin adabiyotlarda mansabdor shaxsning boshqa mansabdor shaxsning 

harakatlariga taʼsir koʻrsata olishi deyarli yoritilmagan, faqat mansabdor shaxsning egallab 

turgan mansabi yuzasidan boshqa mansabdor shaxs harakatlarining mohiyatiga taʼsir koʻrsata 

olishi mumkin [2, B. 51-56], deb taʼkidlanadi. Bu fikrni har doim ham toʻgʻri deb boʻlmaydi. Agar 

mansabdor shaxs oʻzining egallab turgan mansabiga muvofiq boshqa mansabdor shaxsning 

vakolat vazifasini belgilay olishi yoki uning harakatlarini yuridik jihatdan tasdiqlash huquqiga 

ega boʻlgan yoxud unga nisbatan buyruq berish huquqiga ega boʻlganida toʻgʻri boʻlishi mumkin. 

Lekin mansabdor shaxs boshqa mansabdor shaxs bilan teng huquqli boʻlgan hollarda bu fikrga 

qoʻshilib boʻlmaydi [4, B. 25].  

Bundan tashqari mansabdor shaxsning mansab vazifasiga kiruvchi vakolatlari doirasida 

pora beruvchi shaxsning manfaatlarini koʻzlab u yoki bu masalani hal qilishi jinoyat tarkibi 

obyektiv tomonining zaruriy belgisi hisoblanishi lozim. Pora olishda mansabdor shaxs faqat 

oʻziga berilgan vakolat yuzasidan muayyan harakatni qila olishini nazarda tutiladi, agar bunday 

imkoniyatlar mavjud boʻlmasa, pora olishdan kutilgan maqsadga erishib boʻlmaydi. Boshqa 

shaxslarning mansab imkoniyatlaridan foydalanish deganda, oʻziga berilgan mansab 

vakolatidan foydalangan holda bunday shaxslarga obyektiv taʼsir oʻtkaza olishi nazarda tutiladi. 

Mansab obroʻsini suiisteʼmol qilib, boshqa mansabdor shaxsga taʼsir oʻtkazilishini pora olish, 

deb hisoblash notoʻgʻri boʻladi. Bunday holda jinoyat tarkibining huquqiy asoslaridan farqli 

tarzda shaxsning maʼnaviy xususiyatlari koʻproq namoyon boʻladi. Yaʼni boshqa mansabdor 

shaxsning pora olishiga taʼsir koʻrsatsa bu mansabdor shaxsni uning harakatlarida 

ishtirokchilikda ayblash mumkin boʻladi. 

Shunday qilib, mansabdor shaxsni pora olishning oddiy turi bilan aybli, deb hisoblash 

uchun uning mansab vakolatini shaxsan yoki boshqa mansabdor shaxsning mansab vakolatiga 

taʼsir koʻrsatishi evaziga pora olgan boʻlishi lozim. 

Qator mualliflar “boshqa mansabdor shaxsga taʼsir etib” degan iborani koʻproq 

shaxsning xizmat mavqeyiga kirmaydigan, lekin egallab turgan lavozimining obroʻsi yoki 

munosabatlari bilan bogʻlashga harakat qiladilar [6, B. 134-135].  

Bunday fikrga qoʻshiladigan boʻlsak, JK 210-moddasi 1-qismi keragidan koʻra ortiq 

talqin qilinib, ayrim hollarda shunday harakatlarni “xizmat mavqeyidan foydalanish” deb 

boshqa holatlarda “mansab obroʻsi yoki munosabatlaridan foydalanish” deb, kvalifikatsiya 

qilishga toʻgʻri keladi. Bunday masala Oʻzbekiston Respublikasi jinoyat qonunda yoki qonun osti 

normativ hujjatlarida hal qilinmagan, faqat mansabdor shaxsning xizmat vazifasi bilan bogʻliq 

jinoyatlar uchun javobgarlik nazarda tutilgan xolos. Bunday fikr RF Oliy sudi Plenumining 

1995-yilda qabul qilingan “Poraxoʻrlik ishlari boʻyicha sud amaliyoti haqida”gi 6-sonli qarorida 

ham oʻz ifodasini topgan. Unda “... bu jinoyatning subyekti boʻlib pora beruvchining 

manfaatlarini koʻzlab egallab turgan lavozimiga koʻra u yoki boshqa harakatlarni amalga oshira 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/2 (5) – 2025  

 

225 

olmasa-da, lekin mansab vakolati imkoniyatlariga koʻra bunday harakatlarni amalga oshirish 

uchun pora evaziga boshqa mansabdor shaxslarga taʼsir eta olishi mumkin boʻlgan mansabdor 

shaxslar ham tushuniladi”, — deyilgan [7, B. 143].  

Bunday fikrni tahlil qilib, B.V.Zdravomыslov “... bunday fikrga qoʻshilish uchun faqat 

pora olgan va u yoki bu harakatlarni amalga oshirishi mumkin boʻlgan boshqa mansabdor shaxs 

bilan aynan mansab aloqadorligi mavjud boʻlganidagina toʻgʻri boʻlishi mumkin”, — deydi [6, B. 

417]. 

Agar pora oluvchi mansab obroʻsi yoki oʻzaro munosabatlariga koʻra pora olishning 

subyekti deb hisoblansa, egallab turgan mansabining ahamiyati qolmaydi, vazifasidan ozod 

etilganidan keyin ham uning bunday obroʻ yoki munosabatlari saqlanib qolishi mumkin. 

Bunday holda mansabdor shaxs mansab vakolatining ahamiyati yoʻqoladi. Shunday ekan, pora 

olishning subyekti deb hisoblash uchun mansab obroʻsi yoki munosabatining oʻzi yetarli 

boʻlmaydi. Mansabdor shaxs garchand, oʻzining vakolatiga koʻra pora beruvchining 

manfaatlarini koʻzlab, masalani hal qila olmagan taqdirda ham, hech boʻlmaganda oʻzining qoʻl 

ostida boʻlgan mansabdor shaxsga buyruq bera olishi kabi imkoniyatga ega boʻlishi lozim. 

Bunday imkoniyat mansab obroʻsi yoki munosabati bilan emas, balki vakolat doirasi normalari 

bilan belgilanadi. 

Agar biz mansab obroʻsi yoki munosabati ham shaxsni pora olishning subyekti deb 

hisoblash uchun asos boʻla oladi, degan fikrga qoʻshiladigan boʻlsak, xizmat obroʻsi yoki oʻzaro 

munosabati bilan bogʻliq imkoniyatni ham pora olishning obyektiv tomoni belgilariga 

kiritishimiz zarur boʻladi. Bu esa, pora olishni asossiz tarzda keng talqin qilinishiga sabab 

boʻlishi mumkin. Shunga koʻra poraxoʻrlik boʻyicha jinoyat ishlarini toʻgʻri hal qilish uchun 

Oʻzbekiston Respublikasi Oliy sudi Plenumining qarorida bu masalaga oid tavsiya va 

tushuntirishlar berilishi lozim. 

Xullas, bizningcha, shaxsni pora olishning subyekti, deb hisoblash uchun nafaqat 

mansabdor shaxsning mansab vakolati bilan bogʻliq munosabatlar jumladan, mansab vakolati, 

mansab darajasiga koʻra boshqa mansabdor shaxsning vakolat vazifasiga taʼsir eta olishi yoki 

buyruq bera olishi, shuningdek, pora beruvchi bilan pora oluvchi oʻrtasida qonuniy asoslarda 

mansab mavqeyiga koʻra boʻysunishi ham talab etiladi.  

Shu bilan birga pora olgan shaxs pora beruvchining manfaatlarini koʻzlab oʻziga berilgan 

vakolat doirasida hal qila olishi mumkin boʻlgan vazifalarni bajargan boʻlishi lozim. Agar pora 

beruvchining manfaatlarini koʻzlab hal qilinishi lozim boʻlgan masala boshqa mansabdor 

shaxslarning vakolatiga taalluqli boʻlsa, u holda mansabdor shaxs pora olishning subyekti 

sifatida boʻlmaydi. Bunday holat boshqa jinoyat (pora olish-berishda vositachilik qilish, 

firibgarlik, yoki poraxoʻrlikda ishtirokchi sifatida) sifatida kvalifikatsiya qilinishi lozim. 

Pora olishning yana bir koʻrinishi bu “homiylik”shaklidagi poraxoʻrlikdir. Jinoyat huquqi 

nazariyasida, sud amaliyotida ham bunday shakldagi poraxoʻrlik koʻp uchraydi. Homiylik 

shaklidagi poraxoʻrlik mansabdor shaxsga tobe boʻlgan shaxslar tomonidan yoki nazoratchi 

organ xodimlariga ”har ehtimolga qarshi” qabilidagi yoki “bir kun yordami tegib qoladi”, deb 

pora berish uchrab turadi. Poraxoʻrlikning bunday shakli ilmiy-nuqtai nazardan oʻrganilishi 

lozim. Bu masalani ilmiy tahlil qilish keng maʼnoda yoki aynan talqin qilinishi ham mumkin. 

Poraxoʻrlikning bunday shaklini keng maʼnoda talqin qilish fikri tarafdorlari pora beruvchi 

shaxslar tarafidan talqin qilishni lozim topib, oʻzlariga boʻlgan “yaxshi muomala”ni nazarda 

tutib, moddiy qiymatliklar olishni tushunadilar. Bunday holda mansabdor shaxsni pora olishda 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/2 (5) – 2025  

 

226 

aybli, deyish uchun aniq vazifa yuzasidan pora olayotganligi aniqlanishi lozim [5, B. 51-56]. 

Homiylikda pora olish harakatlarini aynan talqin qilish fikridagilar esa mansabdor shaxsning 

muayyan kelishilgan ish yuzasidan “har ehtimolga qarshi” qabilida moddiy qimmatliklar 

olishini taʼkidlaydilar, aks holda qilmishni pora olish deb kvalifikatsiya qilib boʻlmaydi, bunday 

harakatlarni mansab vakolatini suiisteʼmol qilish, deb kvalifikatsiya qilish lozim, deb 

taʼkidlaydilar.  

Bu masala Oʻzbekiston Respublikasi JK 210-moddasi 1-qismida qisman hal qilingan. 

Jumladan, unga koʻra “... pora berayotgan shaxsning manfaatlarini koʻzlab, bajarishi yoki 

bajarmasligi evaziga...” deb belgilangan. Yaʼni har qanday holda ham “homiylik” yoki “har 

ehtimolga qarshi” boʻlganida ham pora berayotgan shaxsning manfaatlarini koʻzlab sodir etishi 

lozim boʻlgan harakati yoki harakatsizligi nazarda tutiladi. Lekin jinoyat huquqi nazariyasida 

mansabdor shaxsga “har ehtimolga qarshi” qabilida berilgan moddiy mablagʻni pora olish, deb 

sifatida kvalifikatsiya qilish mumkin emas, degan fikrlar ham mavjud. Jumladan, S.G.Zakutskiy 

va Q.M.Mirzajonovlar: “Mansabdor shaxsga har ehtimolga qarshi sovgʻa berishni poraxoʻrlik 

sifatida koʻrish mumkin emas” [8, B. 81], — deydilar. Bu fikrga qoʻshilsa boʻladi, negaki pora 

olish deganda, mansabdor shaxsning porani pora beruvchining manfaatlarini koʻzlab u yoki 

boshqa harakatlarni qilish evaziga olishi tushuniladi. Mansabdor shaxsning hech qanday 

harakatni sodir etmasidan ham moddiy mablagʻ olishi kelajakda shu mablagʻ hisobidan pora 

beruvchining manfaatlarini koʻzlab harakat qilishini nazarda tutib olgan boʻlsagina uni pora 

olishda aybli, deb topish mumkin boʻladi. Olinayotgan mablagʻni oʻziga berilgan mukofot yoki 

munosabatni mustahkamlash uchun berilgan deb qabul qilgan boʻlsa, u holda yuqorida 

taʼkidlangan fikrga toʻliq qoʻshilish mumkin. 

Ayrim mualliflar boshliq bilan uning xodimlari oʻrtasida pora olish berishda mansabdor 

shaxsning aniq harakatlari (yoki harakatsizligi) yuzasida kelishib olingan yoki 

kelishilmaganligiga eʼtibor bergan. B.V.Zdravomыslov bu masala yuzasidan boshliq bilan xodim 

oʻrtasida moddiy ragʻbatlantirish harakatlari sodir etilganida aniq harakatlar yuzasidan 

kelishib olingan boʻlishi talab etilmaydi, negaki, bunday holatlarda mansabdor shaxs bilan 

uning qoʻl ostida faoliyat yurituvchi xodimining oʻzaro munosabatlarining oʻzi uning 

manfaatlarini koʻzlab harakatlanishiga sabab boʻladi [6, B. 133], deb taʼkidlaydi. Bu fikrda 

rahbar bilan xodim oʻrtalaridagi birga ishlashidan kelib chiqadigan munosabatning oʻzi kifoya 

qiladi, degan fikr ilgari surilgan. Lekin shu bilan birga bunday munosabatlarning aynan qanday 

yoʻnalishlari boʻyicha homiylik qilinishi nazarda tutilganligi ham aniqlanishi lozim. 

Poraxoʻrlikda rahbar bilan xodim oʻrtasidagi “xizmat munosabatlari”ning oʻzi juda keng 

tushunchani kasb etadi va bunday shaxslar oʻrtasidagi ragʻbatlantiruvchi harakatlarning 

poraxoʻrlik deb hisoblanishi toʻgʻri boʻlmaydi. Rahbar shaxs oʻz qoʻl ostidagi xodimining 

manfaatlarini koʻzlab qanday harakat sodir qilishi (yoki qilmasligi), masalan: asosiz ravishda 

mansabini koʻtarish, navbatdan tashqari mukofot berish, boshqa yaxshiroq xodimi boʻla turib, 

mansabga tayinlash, xodimining huquqqa xilof harakatlarini yashirish va h.k.nazarda tutilgan 

boʻlishi lozim. 

Homiylik yoki yoʻl qoʻyish kabi poraxoʻrlik asosan:  

a) mansabdor shaxs bilan unga boʻysunuvchi xodimi oʻrtasidagi munosabat yuzasida;  

b) ularning faqat xizmat munosabatlari yoʻnalishida;  

v) ular oʻrtalaridagi aniq yoki noaniq masalalar yuzasida harakat qilish (yoki 

harakatsizlanish) boʻyicha;  

g) homiylik yoki yoʻl qoʻyish bilan pora olish oʻrtasida oʻzaro bogʻliqlik mavjud 

boʻlganidagina huquqiy ahamiyati kasb etishi mumkin.  

Mansabdor shaxs bilan pora bergan xodim oʻrtalarida jinoiy xulqning turli xil 

koʻrinishlari mavjud boʻlishi mumkin: jumladan korxona tizimida yaxshi imkoniyatlardan 

foydalanishga yoʻl qoʻyishdan tortib, shu yoʻnalishdagi turli xildagi gʻayriqonuniy, hatto jinoiy 

harakatlarga ham yoʻl qoʻyish va bunday harakatlarni “ataylab koʻrmaslik” yoki yashirish kabi 

namoyon boʻlishi mumkin. Masalan, moliya nazoratchisi oʻzi tekshirayotgan shaxsni pora 

evaziga homiyligiga olishi, nazoratni talablar asosida toʻliq amalga oshirmaslik, ishdagi 

kamchiliklarni ataylab koʻrmaslik kabi xususiyatlarda ifodalanishi mumkin. Jinoyat huquqi 

nazariyasida jinoyatga yoʻl qoʻyganlik uchun ham javobgarlik nazarda tutilgan. Jumladan, 

mansabdor shaxsning qasddan oʻz vazifalarini bajarmasligi, hokimiyat harakatsizligi sifatida 

jinoiy javobgarlik vujudga keltiradi. Lekin shunga qaramay, ayrim mualliflar yoʻl qoʻygan 

harakatsizligi uchun javobgarlik belgilanmagan deb eʼtiroz bildirishga harakat qiluvchilar ham 

mavjuddir [9, B. 66].  

Jinoyat huquqi nazariyasida shaxsning harakatsizligi bilan jinoyatga yoʻl qoʻyishi, 

poraxoʻrlik jinoyatlarida ahamiyat kasb etadi. Jumladan, mansabdor shaxsning majburiyatiga 

kiruvchi vazifalarini qasddan bajarmasligi, ushbu masala MDH davlatlari qonunlarida nazarda 

tutilmagan boʻlsa-da, Oʻzbekiston Respublikasi JKda bu masala hal qilib berilgan. Poraxoʻrlikda 

yoʻl qoʻyish, mansab harakatsizligi, albatta, pora olish jinoyatining shakli sifatida kvalifikatsiya 

qilinishi lozim.  

Nazariyada pora olishning qanday shaklda sodir etilishidan qatʼi nazar u ikki turga 

ajratiladi:  

1) ochiq shaklda pora olish;  

2) niqoblangan shaklda pora olish.  

Ochiq shakldagi pora olishda mansabdor shaxsning pora beruvchining manfaatlarini 

koʻzlab aniq masala yuzasidan moddiy boylik olishi tushuniladi. 

Niqoblangan shakldagi pora olish mansabdor shaxsning “tugʻilgan kuni munosabati 

bilan” sovgʻa tariqasida pora olishda namoyon boʻladi. Odatda niqoblangan shakldagi pora olish 

soxta shartnoma tuzish koʻrinishda ham sodir etiladi. Masalan, koʻchmas mulk sotib olganga 

oʻxshatib olish (avtomobil, dala hovli, koʻp qavatlik uyni rasmiylashtirib berish). Pora olishning 

bunday shaklini aniqlash juda qiyin, negaki bunday koʻrinishdagi shartnomaning soxtaligini 

avvalo, isbotlash talab etiladi va shundan keyingina poraxoʻrlik haqida fikr yuritish mumkin 

boʻladi. Niqoblangan koʻrinishdagi poraxoʻrlikning miqdoridan ham ochiq shakldagi 

poraxoʻrlikning miqdoriga koʻra koʻproq qiymatni boʻladi. 

Avval olinsa, minnatdorchilik sovgʻasi sifatida pora olish, mansabdor shaxsning 

harakatlarini amalga oshirganidan soʻng taqdim qilinadi. Pora evaziga mansabdor shaxs 

ogʻdirib olinganida, uning pora beruvchi manfaatlarini koʻzlab harakatlanishi uchun daʼvat 

qiluvchi, majburlovchi xususiyat kasb etsa, sovgʻa sifatidagi poraning ahamiyati nisbatan 

yengilroq xususiyat kasb etadi. Jinoyat huquqi nazariyasida maqsadiga koʻra pora turlicha 

nomlangan, jumladan, muayyan ishni amalga oshiruvchi, toʻxtatib turuvchi, ogʻdirib oluvchi, 

sudxoʻrlik pora, yigʻim pora kabi iboralarni koʻrish mumkin. 

Poraxoʻrlik nomi koʻpligiga qaramay, ularning har biri quyidagi belgilarga ega 

boʻlgandagina poraxoʻrlik mohiyatiga ega boʻladi: a) poraning predmeti boʻlib moddiy qiymatga 

ega boʻlgan vositalar bilan ayrim hollarda nomoddiy boʻlgan (jumladan, nomulkiy huquqlar) u 

shaxs egaligidan chiqarilishi mumkin boʻlgan vositalar (masalan, yaratilgan yangi asarning 

muallifligini oʻtkazish, ilmiy ishni taqdim qilish kabilar) boʻlishi ham mumkin; b) pora berish 

yoki olishdan maqsad mansabdor shaxsning u yoki boshqa qonuniy yoki gʻayriqonuniy harakat 

(harakatsizlik)ni bajarishini nazarda tutishi; v) mansabdor shaxsning harakatlari 

(harakatsizligi) natijasidan doim pora beruvchi yoki nazarda tutilgan boshqa shaxslar 

manfaatdor boʻlishlari lozim. 

Poraxoʻrlik qonunga muvofiq suiqasd shaklida ham sodir etilishi nazarda tutilgan. 

Poraxoʻrlikda suiqasd mansabdor shaxsning oʻziga bogʻliq harakatlarni toʻliq amalga oshirishi, 

lekin pora olish jarayonida ishning oxiriga yetmaganligi nazarda tutiladi.  

Oʻzbekiston Respublikasi Oliy sudi Plenumining qarorida quyidagilar; “Tamagirlik 

mansabdor shaxs tomonidan fuqaroning qonuniy manfaatlariga zarar yetkazadigan xizmatiga 

doir harakatlarni sodir etish tahdidi ostida pora talab qilish yoki fuqaroni uning qonuniy 

manfaatlariga zarar keltiradigan oqibatlarning oldini olish uchun pora berish uchun majbur 

etadigan sharoitga qasddan tushirish demakdir. Shuning uchun mansabdor shaxs tomonidan, 

masalan, kamomadni koʻrsatmaslik, oʻquv yurtiga tartib-qoidalarni buzgan holda qabul qilish, 

jinoyat ishini noqonuniy tugatish va boshqa hollarda pora talab qilish harakatlarida 

tovlamachilik alomatlari mavjud boʻlmaydi”. 

Demak, porani tamagirlik yoʻli bilan olingan, deb topish uchun 2 ta belgining 

mavjudligini aniqlash muhimdir:  

a) fuqaroning qonuniy manfaatlariga zarar yetkazadigan harakatlarni sodir etish tahdidi 

ostida pora talab qilish; 

b) fuqaroni uning qonuniy manfaatlariga zarar keltiradigan oqibatlarning oldini olish 

uchun pora berishga majbur etadigan sharoitga solib qoʻyish. 

Mansabdor shaxs oʻz xizmat vakolati doirasiga kiradigan muayyan harakatni bajarish 

yoki bajarmaslik evaziga pora talab qilib olishi mumkin. Bunda u gʻayriqonuniy harakatlarni 

sodir etishi, shuningdek, qonuniy harakatni sodir etmaslik bilan tahdid qiladi va bu bilan 

shaxsning qonuniy manfaatlariga putur yetkazadi. Shuningdek, shaxsni pora berishga majbur 

boʻladigan ahvolga solib qoʻyish shaklidagi tamagirlik ham mavjud boʻlib, bunda mansabdor 

shaxs pora olishni talab qilmaydi yoki ochiqchasiga tahdid qilmaydi. Biroq, u shunday sharoitni 

vujudga keltiradiki, shaxs oʻzi yoki yaqinlari uchun zararli vaziyatlarning kelib chiqishini 

anglaydi va ularni bartaraf etish uchun pora berishga majbur boʻladi. Bunday sharoit real 

vujudga kelganida shaxsning mansabdor shaxsga oʻzining qonuniy manfaatlarini buzilmasligi 

uchun pora berishdan boshqa iloji qolmaydi. Agar bunday hollarda pora berish taklif qilinsa, bu 

majburlikdan qilinganligini bildiradi.  

Demak, bunda birdaniga uch belgi mavjud boʻladi:  

1) pora berishni talab qilish bu ochiq ifodalanmasa ham, pora berishni taqozo etadigan 

sharoitni vujudga keltirish orqali ifodalanadi;  

2) fuqaroning manfaatiga putur yetkazish tahdidining mavjudligi;  

3) tahdid faqat fuqaroning qonuniy manfaatlariga aloqador boʻlishi lozim. 

Pora olish bir guruh mansabdor shaxslar tomonidan sodir etilgan deyish uchun undagi 

ishtirokchilar mansabdor shaxslar boʻlishi lozim. Oʻzbekiston Respublikasi Oliy sudi 

Plenumining 1999-yil 24-sentyabrdagi qarori 9-bandida: “Jinoyatni sodir etishda avvaldan, 

yaʼni jinoyat boshlanguncha kelishib olgan ikki yoki undan ortiq mansabdor shaxs ishtirok 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/2 (5) – 2025  

 

229 

etgan boʻlsa, pora olish jinoyati bir guruh mansabdor shaxslar tomonidan oldindan til 

biriktirgan holda sodir etilgan hisoblanadi”, — deyilgan.  

Shu oʻrinda Yu.Lyapunovning quyidagi fikrlariga qoʻshilish mumkin: “Bir guruh 

mansabdor shaxslar tomonidan oldindan til biriktirib pora olinganida har bir mansabdor shaxs 

pora berayotgan shaxsning manfaatlarini koʻzlab xizmat boʻyicha konkret harakatlarni sodir 

etishi shart emas” [10, B. 33]. Aybdor shaxslar harakatlarida bunday kvalifikatsiya belgilarining 

mavjudligiga ulardan qaysi birining pora beruvchi foydasiga harakat (harakatsizlik)ni bajarishi 

lozimligi, ulardan har biri poradan qanday ulush olganligi, shuningdek, ularning xizmat 

mavqeyi kabilar taʼsir etmaydi. 

R.A.Zufarovning fikricha, agar oldindan kelishilgan holda va guruh aʼzolaridan birining 

harakatlari yoki roziligi bilan boshqa mansabdor shaxs bevosita harakatlarni sodir etsa va pora 

beruvchidan pora olib uning bir qismini ishtirokchilardan biriga bersa, bu ushbu jinoyatni 

guruh boʻlib sodir etilganini bildiradi [3, B. 11].  

Biroq, biz bu taʼrifni aniq deb hisoblamaymiz. Chunki, bunday holatda pora beruvchi 

foydasiga pora oluvchilardan bir nechtasi yoki hammasi ham aniq bir harakatni 

(harakatsizlikni) sodir etishi mumkin, shuningdek, porani ulardan biri emas, balki, bir nechtasi, 

shuningdek, hammasi bir vaqtda qabul qilib olishi yoki bir-biriga ulush bermasligi ham 

mumkin. Bizningcha, oldindan til biriktirish deganda, pora beruvchi foydasiga qanday harakat 

bajarishi yoki bajarmasligi kerakligi, pora predmeti, miqdori, olish usuli, muddati va boshqalar 

xususida oldindan kelishib olish tushuniladi. Biroq, jinoyat boshlangunga qadar har bir 

mansabdor shaxs nima qilishi lozimligini toʻliq hal etib olish kerakligini bildirmaydi. Bir guruh 

mansabdor shaxslar oldindan til biriktirib pora olganlarida ularning barchasi, bir nechtasi yoki 

biri pora beruvchi manfaatini koʻzlab muayyan harakatni sodir etishi mumkin. Muhimi, ular 

birgalashib, yagona jinoiy niyat bilan harakat qiladilar. 

Shuningdek, pora sifatida ularning har biriga turli narsalar berilishi, xususan, biriga pul, 

biriga qimmatli qogʻoz berilishi yoki bankdagi hisob raqamiga pul oʻtkazilishi, yana birining 

avtomashinasi bepul taʼmirlanishi, boshqasiga qimmatbaho buyumlar berilishi mumkin. Ushbu 

jinoyat poraning bir qismi olinishi bilan tamom boʻlgan, deb hisoblanishini eʼtiborga olsak, bir 

guruh mansabdor shaxslar tomonidan ushbu jinoyat sodir etilganida, ulardan biri poraning 

hech boʻlmaganda bir qismini olgan paytdan boshlab jinoyat tugallangan hisoblanadi. 

Oʻzbekiston Respublikasi Oliy sudi Plenumining yuqorida taʼkidlangan qarorida “Jinoyat 

mansabdor shaxslardan loaqal biri pora olgan paytdan eʼtiboran tugallangan deb hisoblanadi. 

Bunda pora oluvchi shaxsning pora olishda bir necha mansabdor shaxslar ishtirok 

etayotganligini tan olgan-olmaganligining ahamiyati yoʻq”, — deyiladi. 

Xulosa. Yuqoridagilarga asosan, quyidagi xulosalarga kelindi:  

birinchidan, jinoyat qonunchiligidagi ayrim moddalar mazmuniga aniqlik kiritish 

uchun uning bir qator elementlar, jumladan, “pora”, “sovgʻa” kabi tushunchalarning 

mazmunini koʻrib chiqish lozim boʻladi.  

ikkinchidan, mansabdor shaxslar davlat va nodavlat, notijorat tashkilotlarda ham 

faoliyat yuritishini inobatga olib, davlat ishtirokidagi tashkilot deganda ustav fondida davlat 

ulushi mavjud boʻlgan tijorat tashkiloti hamda toʻliq yoki qisman davlat organi yoxud davlat 

tashkiloti tomonidan tashkil etilgan yoki taʼsis etilgan notijorat tashkilotni tushunish lozim.  

uchinchidan, amaldagi qonunchilik ustav fondida davlatning har qanday miqdordagi 

ulushi mavjud boʻlgan tijorat tashkilotini davlat ishtirokidagi tashkilot deb baholab, bunday 

tashkilot xodimi tomonidan jinoyat sodir etilganda, mansabdorlik jinoyatlari sifatida 

kvalifikatsiya qilinadi. Fikrimizcha, amaldagi qonunchilikka ustav fondida ellik foizdan ortiq 

boʻlgan miqdordagi davlat ulushi mavjud boʻlgan tijorat tashkilotini davlat ishtirokidagi 

tashkilot deya baholashni nazarda tutuvchi oʻzgartirish kiritish lozim.  

